
Capitel da igrexa de Castro de Beiro (Ourense).

ADRO
Manuel Baltar

Presidente da Deputación de Ourense 

Resulta unha honra, como presidente do Goberno Provincial de Ourense, an-
ticipar este libro que rescata as pegadas de sete ilustres peregrinos: Vicente Risco, 
Ramón Otero Pedrayo, Florentino L. Cuevillas, Afonso V. Monxardín, Lois 
Feixóo, Antón Sánchez e Xavier Pardo, que asemade é autor das oito crónicas 
que relatan a viaxe a pé, no Ano Santo de 1926, entre Ourense e Santiago de 
Compostela, que foron aparecendo n’A Nosa Terra, e que por primeira vez apare-
cen reunidas nun só, e fermoso, volume.

Con esta publicación retomamos, noventa e catro anos despois, unha andadu-
ra con firmes esteos na historia e na tradición, tamén con óptimas posibilidades 
e proxección de futuro: O Camiño de Nós. Non se trata, non, de inventar un 
novo vieiro xacobeo. A ruta que seguiron os afervoados galeguistas naquela altura 
xorde cos mesmos obxectivos que se impuxeran, en 1920 e desde a revista Nós: 
redescubrir, estudar cientificamente e valorizar a cultura propia, cerne da nosa 
identidade, unha das máis antigas e creativas de Occidente. Non foi urdida por 
comenencia ou oportunismo.

Tratábase, trátase, dun camiño medieval, unha verea vella —con obrigadas 
variantes e reviravoltas, dependendo da climatoloxía— que percorreron du-
rante séculos os arrieiros coas súas recuas de mulas transportando mercadorías. 
Recolleu (e tripou) este camiño Domingos Fontán despois dun impresionante 
traballo de campo, dezasete anos, a pé e a cabalo, tomando notas pola totalidade 
das parroquias da nosa terra. Sabíano ben os ourensáns das Irmandades, que non 
proxectaron e realizaron a viaxe ao chou, fixérona a partir do Fontán e valéndose 
da tecnoloxía da época.

Por iso, desde o mesmo momento no que recibimos na Deputación de 
Ourense a proposta de rescatar este importante itinerario natural, cultural e his-
tórico, tamén de fe, puxémonos de inmediato á disposición dos estudosos e dos 
verdadeiros motores da ruta, os alcaldes dos dez concellos polos que transcorre: 
Ourense, Amoeiro, Maside, O Carballiño, O Irixo, Lalín, Silleda, A Estrada, 
Vedra e Boqueixón. Esa tarefa debera ser unha obriga para as tres corporacións 
provinciais implicadas e, como non, para a Xunta de Galicia. Así o entendemos 
nós desde Ourense e así o estamos facendo.

O meu agradecemento para todas as persoas que, dunha ou doutra maneira, 
contribuíron co seu desinteresado labor na procura de datos, documentación e 
testemuños escritos daquela peregrinaxe, especialmente para os fillos de Xavier 
Pardo Bedia. Todo o apoio da Deputación de Ourense para a Asociación consti-
tuída para «ser núcleo de integración e representación dos diversos axentes intere-
sados e implicados na promoción e desenvolvemento do Camiño de Nós», como 
din os Estatutos. Aí estamos e estaremos. Graciñas a todos e cada un dos alcaldes, 
cónstame a súa boa vontade, entendemento e unidade, principios imprescindi-
bles para lograr tan ambiciosos obxectivos.

Así debe ser e así faremos do Camiño de Nós, con emoción renovada neste 
século XXI, vieiro do ideal común, unha galeguidade máis nosa, célula universal.

INTRODUCIÓN

No verán do 1926 un grupo de galeguistas decidiuse a pere-
grinar á tumba de Santiago Apóstolo. Todos eles estaban vin-
culados á Irmandade Nazonalista Galega, que tiña a súa única 
delegación para esa altura en Ourense, dirixida por Vicente 
Risco, líder total nos planos ideolóxico, político, filosófico e 
intelectual. Homes pertencentes a diferentes xeracións, com-
prometidos na «Idea», un camiño persoal e colectivo de resti-
tución da mirada cara á propia esencia da galeguidade.

Vicente Risco, Lois Feixoo, Antón Sánchez, Xavier Pardo, 
Ramón Otero Pedrayo, Afonso Vázquez Monxardín e 
Florentino López Cuevillas conxuráronse nunha peregrinaxe 
case secreta. Van vestidos coma pioneiros, coma exploradores 
do propio país, cos trípodes das súas cámaras fotográficas e as 

Retrato de Xavier Pardo. 



Casa natal de Ramón Otero Pedrayo e de Vicente Risco, na rúa da Paz de Ourense.

súas lentes de velo e aprendelo todo. Viaxan ás alancadas fixán-
dose nas indicacións da Carta Xeométrica de Galicia, realizada 
por Domingos Fontán entre os anos 1817 e 1834, contra re-
loxo para cumprir os prazos, pola paisaxe habitada das aldeas, 
labradíos, pazos e vilas mais tamén a través do ermo e da serra.

Atravesan o país desde a capital sueva de Ourense até o cen-
tro da Galicia real e da Galicia ideal. No Pico Sacro encóntran-
se cos mociños do Seminario de Estudos Galegos que os reci-
ben como irmáns (no galeguismo todos se trataban de irmáns) 
e como mestres. Nas botas dos peregrinos, o po dos camiños, 
do cansazo e da incomprensión; nas súas faldriqueiras os seus 
apuntamentos de xeógrafos, etnógrafos, arqueólogos. Xavier 
Pardo sabe xa nesa hora que debe inmortalizar a viaxe median-
te un caderno. Dinos o propio autor das crónicas que presen-
tamos neste volume que outros dos peregrinos tomaron notas, 
especialmente Vicente Risco, que ademais debuxou varias das 
curiosidades que atopou na ruta.

É lóxico pensar, sabendo o que hoxe sabemos, que durante 
unha viaxe na que van Otero e Risco, sería mester deixarlles 
a eles, escritores xa avezados naquel momento, e auténticos 
enciclopedistas da galeguidade, o privilexio de inmortalizaren 
a experiencia. Como foi, daquela, que tal fazaña pasase á his-
toria a través da pluma de Pardo?

Portada do número 228 de setem-
bro de 1926 d'A Nosa Terra.

A cuestión dá para un bonito enigma. As crónicas publi-
cáronse n'A Nosa Terra en oito entregas, nos números 227, 
228, 229, 230, 231, 232, 233 e 235, nun abano temporal que 
vai do 25 de xullo do 1926, cando se publica o que poderia-
mos definir como limiar das crónicas, ao 1 de abril do 1927, 
data da derradeira entrega do diario da viaxe.

Tendo en conta que a peregrinación se desenvolveu entre 
os días 8 e 11 de xullo (de xoves a domingo), a intención de 
Xavier Pardo era, sobre todo, xornalística, é dicir, publicar o 
antes posible un feito que el consideraba relevante na actuali-
dade cultural galega.

Desde os ollos de hoxe parece difícil entender que tal présa 
sexa compatible con espazar as crónicas durante dez meses, 
mais hai que entender que naquel tempo a prensa en galego 
non atravesaba o seu mellor momento e a súa obrigada perio-
dicidade mensual (no mellor dos casos) dificultaba a oportu-
nidade na publicación das noticias e reportaxes.

Chama a atención a declaración do propio Pardo de que as 
súas crónicas beben, principalmente, do caderno de viaxe de 
Vicente Risco. É dicir, no mes de xullo, cando o cronista em-
peza o seu labor, xa lera as anotacións do seu compañeiro de 
ruta. Podemos deducir que ese caderno, aínda hoxe non ato-



Camiño Real a Liñares (Rouzós, Amoeiro).

pado no arquivo do intelectual ourensán, xurdiu directamen-
te nos descansos da peregrinaxe, tal e como Pardo nos relata. 
Risco vai compoñendo, a xeito de diario de urxencia, unha 
compilación do que ve e sobre que reflexiona durante a viaxe.

Nas crónicas non se nos di nada de se Otero Pedrayo rea-
lizou semellante labor pero o escritor de Trasalba si ha falar 
deste percurso nas páxinas do seu traballo Paisaxes e problemas 
xeográficos de Galicia (1928). Nesa obra non refire anécdotas 
do traxecto, mais si datos que recompilou naqueles catro días. 
Sérvelle ao xeógrafo para informar sobre as diferentes tipoloxías 
dos lugares da Galicia interior e tamén para comprobar como 
o «progreso» danara determinadas estruturas seculares do país. 
Otero dixo deste camiño entre Ourense e Santiago que era 
para el o roteiro máis querido a pesar de que sobre el non que-
dou traballo comparable a Pelerinaxes. Itinerario de Ourense a 
Santo Andrés de Teixido, que recolle a que poderiamos denomi-
nar viaxe esencial complementaria a esta a Santiago, realizada 
tamén no mes de xullo, desta volta do 1927. Segundo o ga-
leguista Xosé Ramón Fernández-Oxea, Ben-Cho-Shey, Otero 
tiña previsto escribir unha crónica da camiñada a Compostela 
(de feito, titulou Pelerinaxes II a crónica a Teixido) mais de tal 
traballo non quedou ren.

Retrato de Vicente Risco. 

Como é, daquela, que o caderno de Risco se perdera, que non 
se conserve ningún documento gráfico no arquivo de Otero, 
que só quedasen para a posteridade as crónicas de Pardo?

Máis alá do misterio e das incertezas dun tempo complexo 
para os protagonistas, Guerra do 36 e represión fascista incluí-
das, podemos pensar que os viaxeiros se deron por satisfeitos 
cos traballos realizados por Pardo e Otero. Quedaban «libera-
dos» de ter que documentar, inmortalizar as súas impresións e 
pegadas daquela calorosa e cansativa fin de semana.

Por que viaxar a Compostela?

Xavier Pardo explica moi ben, no limiar ás crónicas, as sen-
sacións espirituais da peregrinación. A través das súas propias 
palabras podemos interpretar que el é a voz dun proceso colec-
tivo de propriocepción nacional. Os galeguistas daquel tempo 
queren probar nas propias carnes e cos seus propios esforzos 
unha vía de autocoñecemento nacional, un traballo que era 
intelectual, non cabe dúbida, mais que tamén pretendía ser 
físico, claramente corporal. Queren «sufrir» os rigores do ca-
miño para desfrutar en troca dunha experiencia que o mesmo 
cronista define como un transo case mitolóxico.

O río Miño ao seu paso 
por Ourense.


